
38

- «(Oh per bacco! a sæ troppo madornale...

»E m'aveivo creddûo che se trattesse...)

»Ma o l[']é proprio ûn oxello, ûn animale?

- «E de cöse sciâ voeiva che parlesse?»

- «E per die! sciâ me fæ dî de giastemme,

»Sciâ parlan sempre comme tante scemme!


39

«Gh'é bezêugno de fâ ûn indovinello

»Pe trattâ coscì fûtile argomento?

»Eh cazzo! se sciâ l'han coæ d'ûn öxello,

»Sciâ ne piggian magari ciû de çento,

»Ma sciâ non vegnan a-o confescionäio

»A sciätâme c'ûn stûpido frasäio...» -


40

Poi cangiando de ton - «Son soddisfæto

»Che a cösa a seggie terminâ coscì,

»Ma per'altro... segûo... da-o dïto a-o fæto...

»Ghe passa molto sciâ o sa ciû che mi...

»E no vorrieivo che sciâ se credesse

»Che in fæto de pascioin ghe larghezzesse».


41

- «Ma dunque, se porriä innocentemente

»Dâ sfêugo a questa piccola affezion?»

- «No ghe diggo de no, ma segûamente

»Bezêugna fâlo con moderazion,

»Ed in moddo e manëa che st'amminicolo

»O no segge per l'anima ûn pericolo».

